
сиёсати, инвестиция сиёсати ва эмиссия сиёсатини ишлаб чиқиш масъулияти 

юкланган 

Банклар ошкор этилаётган ахборот аниқ ва равшан бўлиши, ундан 

акциядорлар, омонатчилар, бошқа манфаатдор тарафлар ва бозор 

иштирокчилари осон фойдалана олиши учун тушунарли шаклда тақдим 

этилиши лозим.  

Ҳозирги кунда Ўзбекистоннинг 30 та банкидан 13 та тижорат банкининг 

устав капитали таркибида давлат акция пакетлари мавжуд. Давлат улуши 

мавжуд банкларида бозор ислоҳотларини амалга ошириш, жумладан, 

корпоратив бошқарувнинг замонавий усулларини жорий этиш масалалари 

кўриб чиқилмоқда. Бунинг асосий сабаблари сифатида қуйидагиларни 

кўрсатиш мумкин: 

-мазкур банкларда бозор иқтисодиёти тенденцияларга мослашувчанлик ва 

ўзгаришларни қабул салоҳияти мавжуд эмаслиги; 

-уларнинг инвестицияларни жалб этиши қобилияти пасайиб кетишига 

сабаб бўлган солиқ ва божхона имтиёзларига ортиқча боғланиб қолганлиги; 

-индивидуал характерга эга эканлиги; 

-стратегик режалар тизими, таҳлилнинг йўқлиги; 

-таваккал йўл билан бошқариш. 

 Бу эса ислоҳотлар ўтказиш заруратини келтириб чиқарди. 

Давлат улуши мавжуд банкларда  ислоҳотларни ўтказишда қуйидагилар 

эътибор қаратиш лозим деб ҳисоблаймиз: 

-ушбу банкларни бошқариш учун бозор механизмларини ишлаб чиқиш; 

-улардаги замонавий корпоратив бошқарув усулларини жорий этиш;  

-уларнинг устав капиталидаги давлат улушини аста-секин қисқартириш; 

-қисқартирилган улушни халқаро ташкилотлар ва бошқа миллий ва 

хорижий компанияларга бериш орқали хусусийлаштиришни таъминлаш ва 

бошқалар. 

 

И.Р. Тоймухамедов, доцент,  

С.Т. Турғунбоев, магистрант, 

 ТДИУ 

 

ЎЗБЕКИСТОНДА ТИЖОРАТ БАНКЛАРИ АКТИВЛАРИНИ 

БОШҚАРИШНИ ТАКОМИЛЛАШТИРИШ  

Республикамиз тижорат банкларининг молиявий барқарорлиги ва 

капиталлашув даражасини ошириш, молия бозоридаги мавқеини янада 

мустаҳкамлаш иқтисодий ислоҳотларнииг устувор йуналишлари сифатида 

долзарб аҳамият касб этиб келмоқда.  

Президентимиз Ш.М. Мирзиёев таъкидлаганидек: ”Бугунги кунда банк 

тизимидаги энг асосий муаммо улар капиталининг асосий қисми, яъни 83 фоизи 

давлатга тегишли эканидир. Бу, ўз навбатида, банк секторида соғлом рақобатга 

тўсиқ бўлиб, хизмат кўрсатиш сифатига салбий таъсир қилмоқда. 

Ҳукумат ва Марказий банк халқаро молия институтлари кўмагида банк-

молия тизимини ривожлантириш бўйича узоқ муддатли стратегия ишлаб 

чиқиши лозим.  

Бунда банк тизимига хусусий ва хорижий капитал кириб келиши 

ҳисобидан биз давлат банклари улушини босқичма-босқич камайтириб 

борамиз. Бу эса соҳада рақобат муҳитини яхшилашга, тижорат банклари 

фаолиятини, кредитлаш сифати ва маданиятини ҳар томонлама оширишга 

хизмат қилади” [1]. 

Ушбу масалалар замирида банкларнинг иқтисодиётдаги молиявий 

воситачилик ролини янада ошириш, активлар билан боғлиқ амалиётлар 

ҳажмини доимий равишда кўпайтириб бориш каби масалалар ётади. 

Ҳозирда республикамиз тижорат банклари томонидан активларини 

баҳолаш ва бошқариш, актив операцияларнинг сифат даражаси ва 

рентабеллигини ошириш учун муҳим зарурат ҳисобланади. Чунки нафақат 

бозор иқтисодиётига ўтиш шароитида, балки ривожланган давлатларда ҳам 

тижорат банклари фаолияти, уларнинг иқтисодий тармоқларини, реал ҳамда 

молиявий сектор фаолиятларини ривожлантириш учун молиявий жиҳатдан 

қўллаб-қувватловчи “локомотив” функциясининг мавжудлиги тан олинган. 

Шунинг учун тижорат банклари даромад олиш мақсадида актив операцияларга 

кириши учун, аввало, уларни бошқариш амалиётини такомиллаштириб 

боришлари, ликвидлилиги, рисклилик, сифатлилик, диверсификациялашганлик 

каби муҳим бевосита таъсир этувчи омилларга эътибор бериши зарур.  

Тижорат банклари актив операцияларининг миқдори тижорат банкининг 

устав капитали миқдори, банк фаолиятининг йўналиши, мижозлар таркиби, 

банкда замонавий технологияларнинг мавжудлиги, банк ходимларининг 

малакаси каби кўплаб омилларга боғлиқдир.  

“Ўзбекистон Республикаси Марказий банки тўғрисида”ги қонунга 

мувофиқ Марказий банк тижорат банклари активлари сифатини тасниф қилиш 

ва активлар бўйича кўрилиши мумкин бўлган зарарлар ўрнини қоплаш учун 

шунга монанд захиралар яратишга доир талабларни белгилаш, ишончсиз 

активларни ҳисобдан чиқариш шартлари ва тамойилларини аниқлаш 

ваколатига эгадир. 

Ҳозирги вақтда республикамиз тижорат банклари активларининг 

таркибида салмоғига кўра биринчи ўринни мижозларга берилган кредитлар 

2020 йил 1 январь ҳолатига-76,1 %, иккинчи ўринни кассали активлар-17,2 %, 

учинчи ўринни асосий воситаларга қилинган қўйилмалар-2,1 % ва ниҳоят 

сўнгги ўринни қимматли қоғозларга қилинган инвестициялар-1,4 % эгаллайди. 

Ҳолбуки, асосий воситалар даромад келтирмайдиган актив ҳисобланади, 

кассали активларнинг даромадлилик даражаси эса жуда пастдир[2].  

Тижорат банклари активларини бошқаришдаги кейинги муаммолардан 

бири тижорат банклари активлари таркибида даромад келтирувчи активларнинг 

пасайиш тенденцияси мавжудлиги ҳисобланади. 

Сўнгги йилларда мамлакатда муддати ўтган кредитлар миқдорининг 

ўсиш суръатига эга эканлиги, брутто-кредитларнинг мутлақ суммада ўсиш 

суръатининг юқори эканлиги брутто-кредитларнинг ўсиш суръати ва улардан 

олинган фоизларнинг ўсиш суръати ўртасидаги номутаносибликни юзага 

келтирди. Чунончи, Ўзбекистон Республикаси Президентининг 2020 йил 19 

мартдаги ПФ-5969-сон фармони ижроси доирасида юридик шахсларнинг 

кредитлари бўйича 7,9 трлн. сўм ҳажмдаги қарздорлиги кечиктирилди. 

Шу билан бирга, Ўзбекистонда ва бошқа мамлакатларда коронавирусга 

қарши курашиш бўйича кўрилаётган чоралар ва иқтисодий фаолликнинг кескин 

пасайиши сабабли молиявий қийинчиликларга дуч келган ташкилотларнинг 

кредитлари бўйича қўшимча реструктуризация қилинадиган тўловлар ҳажми 

қўшимча равишда 7 трлн. сўмни ташкил этмоқда. Республикадаги фаолият 

юритаётган жисмоний шахслар ва якка тартибдаги тадбиркорлар томонидан 

2020 йилнинг навбатдаги 6 ойи мобайнида сўндирилиши лозим бўлган 

кредитлар бўйича муддати узайтириладиган тўловлар ҳажми 4,7 трлн. сўмни 

ташкил этмоқда. Тижорат банклари томонидан молиявий қийинчиликларга дуч 

келган юқорида қайд этилган юридик ва жисмоний шахслар, якка тартибдаги 

тадбиркорларнинг кредитлари бўйича тўловларга 2020 йил 1 октябрга қадар 

кечиктириш тақдим этилди[3]. 

Бундан ташқари амалга киритилган карантин режими фаолиятига салбий 

таъсир кўрсатган қарздорларнинг муддати ўтиб кетган кредитларига гаров 

таъминоти бўйича жарима санкциялари ва ундирув чораларини қўлламаслик 

ҳамда тижорат банклари томонидан кредитлар бўйича ҳисобланган, жумладан, 

кредитларнинг кечиктирилган фоиз суммаларини кечиктириш тақдим этилган 

даврда фойда солиғини ҳисоблашда жами даромад таркибига киритмаслик 

чоралари белгилаб берилди. 

Ушбу тенденция республикамиз тижорат банкларининг миллий валютада 

берилган кредитларининг даромадлилик даражасини сезиларли даражада 

пасайишига сабаб бўлиши мумкин. 

Тижорат банклари актив операцияларининг ривожланиш даражаси паст 

ҳолда қолаётган йўналиши республика тижорат банкларининг қимматли 

қоғозлар билан амалга ошириладиган операцияларининг 

ривожланмаганлигидир.  

Тижорат банкларда қимматли қоғозларга қилинган инвестициялар 

таркибида тижорат қимматли қоғозларига қилинган инвестициялар сезиларда 

даражада паст салмоққа эга бўлиб қолмоқда. 

Тижорат банкларнинг қимматли қоғозлар билан боғлиқ бўлган актив 

операцияларининг самарадорлигини ошириш лозим. Бунинг учун, биринчидан, 

қимматли қоғозларга қилинган инвестицияларнинг банк активларининг умумий 

ҳажмидаги салмоғини ошириш лозим; иккинчидан, банкда эмитентларнинг 

молиявий ҳолатини баҳолаш тизимини такомиллаштириш лозим. 

Республикамиз тижорат банкларининг актив операциялари 

самарадорлигини таъминлаш мақсадида қуйидаги тадбирларни амалга 

оширилиши мақсадга мувофиқдир: 

Мамлакат тижорат банкларида кассали активларнинг йирик миқдорда 

тўпланиб қолишига йўл қуймаслик чораларини ишлаб чиқиш лозим. Бунинг 

учун, аввало, тижорат банкларининг депозит базаси таркибида муддатли ва 

жамғарма депозитлари салмоғини ошириш лозим.  

Тижорат банкларида мижознинг кредит тўловига лаёқатлилигини 

баҳолаш тизимини такомиллаштириш лозим. 

Банкларда шундай баҳолаш тизими юзага келтирилиши лозимки, у 

мижознинг реал пул оқимини аниқ белгилаш ва башоратлаш имконини берсин. 

Муҳими ушбу тизимни амалиётга жорий қилиш лозим. Бундан ташқари 

баҳолаш тизимида мижознинг кредит йиғма жилдини юритишга алоҳида 

эътибор қаратилиши лозим. Унда мижознинг кредит тарихи, ҳулқига оид 

маълумотлар ўзининг тўлиқ ифодасини топган бўлиши лозим. 

Шу билан бирга, банклар фаолиятини мижозларнинг кредитга 

лаёкатлигини скоринг-таҳлил қилишнинг замонавий услубияти амалиётини 

янада кенгайтиришга эътибор қаратиш мақсадга мувофиқдир. Бу банк 

активларини самарали бошқариш ҳамда улар сифатини оширишда муҳим 

аҳамиятга эга бўлади ва тижорат банкларининг ички ва халқаро молиявий 

бозорларда рақобатбардошлигини мустаҳкамлашга замин яратади. 

  

И.Р. Тоймухамедов, доцент,  

Ж.К. Мадумаров, магистрант, 

 ТДИУ 

 

 ЎЗБЕКИСТОНДА ЭЛЕКТРОН ПУЛЛАРДАН ФОЙДАЛАНИШ 

ИСТИҚБОЛЛАРИ 

Бугун рақамли технологиялар иқтисодиётимизнинг барча тармоқларига 

жадал кириб бормоқда. Электрон тижоратнинг ривожланиши турли тўлов 

хизматларини етказиб берувчилар ўртасида рақобат муҳитининг шаклланиши 

ва кучайиши, чакана тўловлар бўйича транзакцион харажатлар 

қисқартирилишини, шунингдек, тўловларни амалга оширишда молиявий 

институтларнинг воситачилигини талаб этмайдиган инновацион ва жозибадор 

тўлов воситаларининг жорий қилинишини тақозо этди. 

Шу боисдан ҳам мамлакатимизда банк соҳасига алоҳида эътибор 

қаратилиб, ушбу соҳа ривожланиши учун кўплаб ишлар олиб борилмоқда. Бу 

ҳақда Президентимиз томонидан: “Афсуски, банк тизими рақамли 

технологияларни қўллаш, янги банк маҳсулотларини жорий этиш ва дастурий 

таъминотлар бўйича замон талабларидан 10-15 йил орқада қолмоқда. 

2020 йилдан бошлаб ҳар бир банкда кенг кўламли трансформация 

дастури амалга оширилади. Бу борада банкларимизнинг капитал, ресурс базаси 

ва даромадларини ошириш алоҳида эътиборимиз марказида бўлади. 

Банк тизимида тадбиркорларни қўллаб-қувватлайдиган “лойиҳалар 

фабрикаси” фаолиятини йўлга қўйишимиз лозим” деб таъкидлаб ўтдилар [1]. 

Ушбу муаммоларни ҳал қилишнинг ўз вақтида бажарилиши Ўзбекистон 

Республикаси Президентининг 2017 йил 7 февралдаги "2017-2021 йилларда 

Ўзбекистон Республикасини ривожлантиришнинг бешта устувор йўналиши 

бўйича ҳаракатлар стратегияси" бўйича ПФ-4947-сонли фармони, Ўзбекистон 


